
Kalaallit Nunaata siunissami pisortatigoortumik inuiattut erinarsuutissaa pillugu qanoq 

aalajangiisoqarsinnaaneranut periaatsinik assigiinngitsunik imalimmik aalajangiinissamut 

tunngavissiamik Naalakkersuisut suliaqarnissaat, kingusinnerpaamillu UKA 2027-mi 

Inatsisartunut saqqummiussinissaat pillugu Inatsisartut aalajangiiffigisassaattut siunnersuut. 

Aalajangiinissamut tunngavissiami maanna aaqqissuussinerup ingerlatiinnarneqarsinnaanera, 

inuiattut erinarsuutit maanna atorneqartut arlaata pisortatigoortumik toqqarneqarsinnaanera 

imaluunniit inuiattut erinarsuummik nutaamik pilersitsinissaq siunertaralugu suliassap 

aallartinneqarsinnaanera qulaajarneqassapput. Aamma politikkikkut, eqqumiitsuliornikkut 

innuttaasullu peqataatinneqarnissaannut periarfissat nassuiarneqassapput.  

(Inatsisartunut ilaasortaq Aqqalu C. Jerimiassen, Atassut) 

Matumuuna siunnersuuteqartoq imatut ittumik siunnersuuteqarneranut qutsavigaarput.  

Atassut isumaqarpoq, nunarput inuiattut erinarsuutaa pillugu apeqqut ukiorpassuarni 

oqallisaajuarsimasoq siunissami aalajangiiffigineqartariaqartoq. Nalunngilarput inuiattut 

erinarsuutivut marluk Nunarput utoqqarsuanngoravit aammalu Nuna asiilasooq inuiaqatigiinni 

immikkut tamarmik isumaqartinneqartut.  

Tamannalu apeqqut pingaaruteqarpoq eqqartussallugu piorsarsimassutsikkut 

kinaassuseqarnitsinnut, oqaluttuarisaanitsinnut inuiaqatigiinnilu ataatsimoornitsinnut 

isumalerujussuusut. Siunnersuuteqartup qaqiligai inuiaqatigiittut alloriaqqinnissatsinnik 

toqqammaviliisuupput, taamaattumik inuiattut erinarsuutit marluk pineqartut tamatsinnut 

immikkuullarissumik inissisimallutik.  

Atassummiit inuiaqatigiit taasitinneqarnissaat pissusissamisoortutut isigaarput, aammalu 

erseqqissumik siunnersuuteqartumiit oqariartuutigineqartoq inuiattut erinarsuummik nutaamik, 

namminerlu pilersitamik suliaqartoqarnissaa ujartorneqartoq. Tamanna taperserparput.  

Siunissami toqqaasinnaasariaqarpugut nunatsinni, aamma oqaluttuarisaanitsinnut qamuuna 

ikkusimasut eqqartorsinnaasariaqarpagut. Piorsarsimassutsikkut anersaaqarpugut nukittuumik 

eqqumiitsuliornikkullu inerititaqarfiusinnaasunik, tamakkua nukiit atorsinnaasariaqarpagut 

eqqartorsinnallugillu.  

Inuiaqatigiiusugut eqqumiitsuliornikkut aamma piorsarsimassutsikkut nukittoorsuuvugut, 

taamaattumik ulluinnarni inooriaasitsinni immikkut avissaartissinnaanngilagut anersaakkut 

nukittunerput aallaaviujuarmat. Atassummiit pingaartittuaanarparput inuiaqatigiit qanoq 

oqaloqatigiissinnaanerat, aammalu ataatsimoorfissatsinnik ujartuisinnaanerput aallaavigalugu 

ineriartorneq toqqarneqartarmat.  



 
Taama oqaaseqarluta siunnersuut taperserparput, Naalakkersuisut allannguutissatut 

siunnersuutaat taperserlugu Kultureqarnermut, Ilinniartitaanermut Ilageeqarnermut 

Ilisimatusarnermullu Ataatsimiititaliamut innersuullugu inassutigaarput.  


